Salm 5
Gweddi yn y bore 

1 Gwranda ar beth dw i'n ddweud, O ARGLWYDD; ystyria yn ofalus beth sy'n fy mhoeni i.

2 Cymer sylw ohono i'n gweiddi am help, oherwydd arnat ti dw i'n gweddïo fy Mrenin a'm Duw. 

3 Gwranda arna i ben bore, O ARGLWYDD; Dw i'n pledio fy achos wrth iddi wawrio, ac yn disgwyl am ateb. 

4 Dwyt ti ddim yn Dduw sy'n mwynhau drygioni; dydy pobl ddrwg ddim yn gallu aros yn dy gwmni. 

5 Dydy'r rhai sy'n brolio ddim yn gallu sefyll o dy flaen di; ti'n casáu'r rhai sy'n gwneud drwg. 

6 Byddi'n dinistrio'r rhai sy'n dweud celwydd; mae'n gas gen ti bobl sy'n dreisgar ac yn twyllo, O ARGLWYDD. 

7 Ond dw i'n gallu mynd i mewn i dy dŷ di am fod dy gariad di mor anhygoel. Plygaf i addoli mewn rhyfeddod yn dy deml sanctaidd. 

8 O ARGLWYDD, arwain fi i wneud beth sy'n iawn. Mae yna rai sy'n fy ngwylio i ac am ymosod arna i; plîs symud y rhwystrau sydd ar y ffordd o'm blaen i. 

9 Achos dŷn nhw ddim yn dweud y gwir; eu hawydd dyfnaf ydy dinistrio pobl! Mae eu geiriau'n drewi fel bedd agored; a'u tafodau slic yn gwneud dim byd ond seboni. 

10 Dinistria nhw, O Dduw! Gwna i'w cynlluniau nhw eu baglu! Tafla nhw i ffwrdd am fod wedi tynnu'n groes gymaint! Maen nhw wedi gwrthryfela yn dy erbyn di! 

11 Ond gad i bawb sy'n troi atat ti am loches fod yn llawen! Gad iddyn nhw orfoleddu am byth! 

Cysgoda drostyn nhw, er mwyn i'r rhai sy'n caru dy enw di gael dathlu. 

12 Oherwydd byddi di'n bendithio'r rhai cyfiawn, O ARGLWYDD; bydd dy ffafr fel tarian fawr o'u cwmpas nhw. 

Mae’r Brenin Dafydd yn gweddïo peth cynta’ yn y bore (adn.3), ac yn cyflwyno popeth i Dduw. Mae hyn yn esiampl dda i ni i gyd – i drio gweddïo ar gychwyn y dydd, a chyflwyno’r dydd i Dduw.

Mae Dafydd yn gweddïo o ganol ei ofid. Mae o eisiau help gan Dduw. Mae’n amlwg fod y Brenin Dafydd yn trystio Duw, ac yn deall mai Duw sy fwyaf pwysig – mae Duw yn fwy pwysig nac unrhyw frenin neu arweinydd. Mae Dafydd yn galw’r Arglwydd yn “fy Mrenin a'm Duw”. Mae’n bwysig ein bod ni i gyd yn cofio hefo pwy dŷn ni’n siarad pan dŷn ni’n gweddïo. 

Mae Dafydd yn rhestru rhai o’r bobl sy ddim yn plesio Duw: pobl ddrwg sy’n mwynhau drygioni; rhai sy’n brolio (siarad yn fawr amdanyn nhw ei hunain); y rhai sy’n dweud celwydd; pobl sy’n dreisgar ac yn twyllo. Mae Duw yn lân a pherffaith – does neb sy’n ‘ddrwg’ yn gallu dod i mewn i’w bresenoldeb; fyddan nhw ddim yn gallu sefyll o’i flaen (adn.5).
Ond, mae Dafydd yn gallu mynd i mewn i dy dŷ di am fod dy gariad di mor anhygoel. Gras (haelioni) a chariad Duw sy’n ei gwneud hi’n bosib i ni weddïo arno a chael gwrandawiad. Mae’n rhaid plygu i addoli Duw, a chydnabod mai ef sy’n rheoli.

Dydy Dafydd na neb arall yn haeddu cael gwrandawiad gan yr Arglwydd. Mae Dafydd yn deall hyn – ac yn cydnabod mai cariad anhygoel Duw sy’n caniatáu iddo gael gwrandawiad. Bellach mae’r cariad yna i’w weld yn Iesu Grist, a ffydd ynddo fo sy’n caniatáu i ni fynd i mewn i bresenoldeb Duw: 
“...dw i ddim yn honni bod mewn perthynas iawn gyda Duw ar sail beth dw i wedi llwyddo i'w wneud (hynny ydy, ufuddhau i'r Gyfraith Iddewig). Yr unig beth sy'n cyfri bellach ydy fod Iesu y Meseia wedi bod yn ffyddlon — mae perthynas iawn gyda Duw yn rhodd i ni sy'n credu ynddo!” (Philipiaid 3:9)

Er mwyn derbyn bendith Duw rhaid byw yn ufudd i’w orchmynion, ac mae Dafydd yn gweddïo am arweiniad. Mae o eisiau gwneud beth sy’n iawn yng ngolwg Duw.  [“Os dych chi'n fy ngharu i, byddwch yn gwneud beth dw i'n ei ddweud. Ioan 14:15] Mae ceisio byw i blesio Duw yn un arwydd o ffydd.
Mae Dafydd hefyd am weld y rhai drwg yn cael eu cosbi oherwydd eu drygioni. Bydd y rhai sy’n dewis sefyll yn erbyn Duw yn derbyn cosb.  Mae Dafydd am weld Duw yn eu cosbi, Tafla nhw i ffwrdd am fod wedi tynnu'n groes gymaint! Maen nhw wedi gwrthryfela yn dy erbyn di! 
Unwaith eto mae’r Salm yn gorffen drwy foliannu Duw. Mae Dafydd yn rhoi gogoniant i Dduw am ei fod yn amddiffyn (tarian – adn.12) a gwarchod (lloches – adn.11) ei bobl. Mae Duw yn hael iawn ac yn llawn cariad. Mae o’n bendithio pob un sy’n troi ato. Fel Dafydd, dylen ni i gyd fod yn hyderus a pharchus wrth droi at Dduw a gofyn am help.

